
TIJORAT BANKLARIDA UZOQ MUDDATLI 
RESURSLARNI JALB QILISHDA XALQARO 

TAJRIBA
Abduraxmonov Akmal Nurmamat o‘g‘li

TDIU, mustaqil tadqiqotchisi

Annotatsiya: Maqolada tijorat banklarida uzoq muddatli resurslarni jalb etish masalalari xalqaro tajriba asosida tahlil 
qilingan. Globallashuv sharoitida tijorat banklari faoliyatining samaradorligi ularning nafaqat milliy miqyosdagi resurs 
bazasiga, balki xalqaro moliya bozorlaridan uzoq muddatli mablag‘larni shakllantirish salohiyatiga ham bog‘liq ekani 
asoslab berilgan. Yevropa, AQSh, Yaponiya va Xitoy tajribasi tahlil qilinib, obligatsiyalar bozori, pensiya jamg‘armalari, 
ipoteka kreditlari va fond bozorining uzoq muddatli resurslar shakllanishidagi o‘rni ko‘rsatib berilgan. Shuningdek, 
Mustaqil Davlatlar Hamdo‘stligi mamlakatlari bank amaliyoti ham o‘rganilib, qisqa muddatli strategik yondashuvlarning 
kamchiliklari va uzoq muddatli barqaror strategiyaning zarurligi ta’kidlangan. Tadqiqotda resurs bazasini mustahkamlashga 
ta’sir qiluvchi ijtimoiy-iqtisodiy omillar – qimmatli qog‘ozlar bozorini rivojlantirish, makroiqtisodiy barqarorlikni ta’minlash, 
aholining talabini mahalliy ishlab chiqarish hisobidan qondirish kabi jihatlar muhim determinant sifatida ko‘rsatib o‘tilgan.

Kalit so‘zlar: tijorat banklari, uzoq muddatli resurslar, xalqaro tajriba, obligatsiya bozori, pensiya jamg‘armalari, fond 
bozori, ipoteka kreditlari, Federal zaxira tizimi, moliya integratsiyasi, makroiqtisodiy barqarorlik.
Abstract: The article analyzes the issues of attracting long-term resources by commercial banks based on international 
experience. It substantiates that in the context of globalization, the efficiency of banking activities depends not only on 
the national resource base but also on the ability to mobilize long-term funds from international financial markets. The 
practices of Europe, the United States, Japan, and China are examined, highlighting the role of bond markets, pension 
funds, mortgage lending, and stock markets in the formation of long-term resources. Furthermore, the experience of 
CIS countries is studied, emphasizing the shortcomings of short-term strategies and the necessity of adopting long-
term sustainable policies. The research identifies key socio-economic determinants influencing the strengthening of 
the resource base, including the development of the securities market, ensuring macroeconomic stability, and meeting 
consumer demand through domestic production.

Keywords: Commercial banks, long-term resources, international experience, bond market, pension funds, stock market, 
mortgage lending, Federal Reserve System, financial integration, macroeconomic stability.
Аннотация: В статье рассмотрены вопросы привлечения долгосрочных ресурсов коммерческими банками на 
основе международного опыта. Обосновано, что в условиях глобализации эффективность деятельности банков 
зависит не только от национальной ресурсной базы, но и от способности привлекать долгосрочные средства 
с международных финансовых рынков. Проанализирован опыт Европы, США, Японии и Китая, где особое 
внимание уделяется роли рынка облигаций, пенсионных фондов, ипотечного кредитования и фондового рынка 
в формировании долгосрочных ресурсов. Также исследована практика стран СНГ, где выявлены недостатки 
краткосрочных стратегических подходов и подчеркнута необходимость долгосрочной устойчивой стратегии. В 
работе отмечены социально-экономические факторы, влияющие на укрепление ресурсной базы: развитие рынка 
ценных бумаг, обеспечение макроэкономической стабильности, а также удовлетворение спроса населения за 
счёт местного производства.

Ключевые слова: Коммерческие банки, долгосрочные ресурсы, международный опыт, рынок облигаций, 
пенсионные фонды, фондовый рынок, ипотечное кредитование, Федеральная резервная система, финансовая 
интеграция, макроэкономическая стабильность.

K I R I S H
Hozirgi globallashuv jarayonida tijorat banklari faoliyatining samaradorligi milliy iqtisodiyot barqarorligi 

va moliyaviy tizimning raqobatbardoshligi bilan uzviy bog‘liqdir. Bank tizimi nafaqat ichki bozorda resurslarni 
samarali taqsimlash, balki xalqaro moliya bozorlaridan uzoq muddatli moliyaviy manbalarni jalb etish orqali 
iqtisodiy taraqqiyotning muhim drayveriga aylanmoqda. Jahon tajribasi shuni ko‘rsatmoqdaki, rivojlangan 
mamlakatlarda uzoq muddatli resurslarni shakllantirish mexanizmlari iqtisodiyotning investitsion salohiyatini 

kengaytirish, kapital yetarliligini oshirish va bank sektorining moliyaviy barqarorligini mustahkamlashda hal 
qiluvchi omil sifatida namoyon bo‘ladi.

Rivojlangan mamlakatlarda obligatsiya bozori, pensiya jamg‘armalari, ipoteka kreditlari va fond bozorining 
samarali faoliyati tijorat banklari uchun asosiy moliyaviy manbalar sifatida shakllangan. Masalan, Yevropa 
mamlakatlarida banklarning uzoq muddatli resurslari asosan obligatsiya bozori va pensiya tizimi hisobidan 
ta’minlanayotgan bo‘lsa, AQShda fond bozori va ipoteka kreditlash tizimi yetakchi o‘rin tutadi. Xitoy va Yaponiya 
tajribasi ham bank resurs bazasining hajmini oshirish va uni diversifikatsiya qilishda o‘ziga xos yondashuvlar 
bilan ajralib turadi.

O‘zbekiston uchun ushbu tajribalarni o‘rganish va ularni milliy bank tizimiga moslashtirish dolzarb 
vazifalardan biridir. Chunki xalqaro moliyaviy resurslarni jalb qilish nafaqat tijorat banklari resurs bazasini 
mustahkamlash, balki real sektorni kreditlash imkoniyatlarini kengaytirish, investitsion muhitni yaxshilash va 
iqtisodiyotning global integratsiyasini jadallashtirishda ham muhim ahamiyat kasb etadi. Shu jihatdan, uzoq 
muddatli resurslarni shakllantirish masalasini qisqa muddatli stixiyali yondashuv emas, balki uzoq muddatli 
strategiya va barqaror siyosat asosida amalga oshirish zarurati dolzarb masala sifatida maydonga chiqmoqda.

Tadqiqot doirasida xalqaro tajribalar bilan bir qatorda Mustaqil Davlatlar Hamdo‘stligi mamlakatlari bank 
amaliyoti ham tahlil qilinib, ular o‘zining o‘ziga xos jihatlari va cheklovlari bilan baholanadi. Bundan tashqari, 
milliy banklar resurs bazasini kengaytirishga ta’sir qiluvchi asosiy ijtimoiy-iqtisodiy determinantlar — qimmatli 
qog‘ozlar bozorini rivojlantirish, aholining iste’mol tovarlariga bo‘lgan talabini mahalliy ishlab chiqarish hisobidan 
qondirish, inflyatsiya va ishsizlikning barqaror darajada saqlanishi kabi omillar ilmiy asosda yoritib beriladi.

M A V Z U G A  O I D  A D A B I Y O T L A R  S H A R H I
Stiglitz, J. & Weiss, A. (1981)  kredit bozori va resurslarni jalb qilish mexanizmlarini tahlil qilib, uzoq 

muddatli resurslarni shakllantirishda axborot nomutanosibligi va risklarni baholashdagi muammolarni asosiy 
to‘siq sifatida ko‘rsatadilar[1]. Ularning fikricha, banklarning uzoq muddatli moliyalashtirish imkoniyatlari 
samarali kredit baholash mexanizmlariga tayanishi kerak.

Allen, F. & Gale, D. (2000)  bank tizimida moliyaviy barqarorlik va uzoq muddatli resurslarning ahamiyatini 
o‘rgangan[2]. Ularning yondashuviga ko‘ra, uzoq muddatli moliyaviy manbalar bozor shoklariga chidamlilikni 
oshiradi va iqtisodiyotning inqirozlarga bardosh berish qobiliyatini mustahkamlaydi.

Demirgüç-Kunt, A. & Maksimovic, V. (1998). Tadqiqot mualliflari korxonalar va banklar o‘rtasidagi uzoq 
muddatli moliyaviy aloqalarni o‘rgangan[3]. Ularning xulosasiga ko‘ra, bank tizimining uzoq muddatli resurslarni 
jalb etishdagi salohiyati iqtisodiy rivojlanishning barqarorligini belgilaydi.

Mahalliy olim Berdiyarov B. (2025). Tijorat banklarining likvidlilik ko‘rsatkichlarini oshirish masalalarini 
o‘rgangan[4]. Uning fikriga ko‘ra, uzoq muddatli resurslarni jalb qilish bank likvidligini mustahkamlashda va 
qimmatli qog‘ozlar bozorining rivojida muhim rol o‘ynaydi.

T A D Q I Q O T  M E T O D O L O G I YA S I
Mazkur tadqiqotda tijorat banklarida uzoq muddatli resurslarni jalb qilish masalalari xalqaro va milliy 

tajribalar asosida o‘rganildi. Metodologik yondashuv sifatida qiyosiy tahlil, statistik tahlil hamda ilmiy 
abstraksiyalash usullaridan foydalanildi. Rivojlangan mamlakatlar (AQSh, Yevropa Ittifoqi davlatlari, Yaponiya, 
Xitoy) tajribasi MDH mamlakatlari amaliyoti bilan qiyoslab ko‘rildi va ularning o‘ziga xos jihatlari aniqlab berildi.

T A H L I L  V A  N A T I J A L A R
Hozirgi globallashuv sharoitida tijorat banklari faoliyatining samaradorligi ularning nafaqat milliy miqyosdagi 

resurs bazasiga, balki xalqaro moliya bozorlaridan uzoq muddatli resurslarni jalb qila olish salohiyatiga 
ham bevosita bog‘liqdir. Rivojlangan mamlakatlar tajribasi shuni ko‘rsatadiki, uzoq muddatli resurslarni 
shakllantirishning asosiy manbalari xalqaro moliya institutlari, obligatsiyalar bozorida jalb qilinadigan resurslar, 
transmilliy banklarning kredit liniyalari va to‘g‘ridan-to‘g‘ri xorijiy investitsiyalardir.

Jahon amaliyotida uzoq muddatli resurslarni jalb qilish mexanizmlari bank tizimining barqarorligini 
mustahkamlash, kapital yetarliligini oshirish va real sektor korxonalarini investitsion loyihalar bilan ta’minlashga 
qaratilgan. Masalan, Yevropa mamlakatlarida obligatsiya bozori va pensiya jamg‘armalari tijorat banklari uchun 
asosiy uzoq muddatli resurs manbalari sifatida shakllangan bo‘lsa, AQShda esa fond bozori va ipoteka kreditlari 
orqali moliya oqimlari keng jalb etilmoqda. Bu jarayon moliya bozorlarining yuqori darajada rivojlanganligi, 
huquqiy bazaning mukammalligi va investorlar ishonchining yuksakligi bilan izohlanadi.

Shu nuqtai nazardan, O‘zbekiston uchun ham xalqaro tajribani o‘rganish va milliy bank tizimiga 
moslashtirish nihoyatda muhimdir. Chunki xalqaro moliyaviy resurslarni jalb qilish nafaqat banklarning resurs 

bazasini mustahkamlash, balki iqtisodiyotning barqaror o‘sishi, investitsion muhitning yaxshilanishi va moliya 
tizimining global integratsiyasini jadallashtirishda ham muhim rol o‘ynaydi.

E’tirof etish lozim, xorijiy mamlakatlar bank amaliyotida uzoq muddatli resurslarni shakllantirish yuzasidan 
ma’lum darajada tegishli tajriba va andozalar mavjudki, ularning ijobiy jihatlarini mamlakatimiz tijorat banklariga 
tatbiq etish foydadan holi bo‘lmaydi. 

Mustaqil Davlatlar Hamdo‘stligi (MDH)ga a’zo mamlakatlarda, shuningdek respublikamiz banklari 
faoliyatida uzoq muddatli resurslarni shakllantirish hamda ularni joylashtirish masalasi sobiq Ittifoq tuzumi 
barham topgandan keyin boshlandi, shu davr ichida ushbu mamlakatlarda banklarning uzoq muddatli 
resurslarini mustahkamlash borasida ma’lum tajriba va usullar shakllandi. 

Biz MDHga a’zo mamlakatlar bank tizimida uzoq muddatli resurslarni mutahkamlash jarayonini tadqiq 
qilishda asosiy e’tiborni ushbu mamlakatlar bank tizimida resurslarni shakllantirish borasida orttirilgan tajribalar, 
mavjud muammolar va ularning o‘ziga xos jihatlariga qaratamiz. Ya’ni, ushbu mamlakatlarda tijorat banklari 
resurslarini shakllantirish bilan bog‘liq masalalar iqtisodiyotda amalga oshirilayotgan islohotlar doirasidan kelib 
chiqayotgan dolzarb vazifalar bilan hamoxang tarzda amalga oshirilmoqda, yanayam aniqroq kilib aytadigan 
bo‘lsak, tijorat banklari qisqa muddatga mo‘ljallangan stixiyali strategiyasi tarzida amalga oshirilmoqda. 

Vaholanki, tijorat banklari uzoq muddatli resurs bazasini mustahkamlash masalasi uzoq muddatga 
mo‘ljallangan ma’lum strategiya va siyosat asosida amalga oshirishni talab etadi. Albatta, ushbu strategiya 
mamlakat iqtisodiyotini rivojlantirish borasida ishlab chiqilgan uzoq muddatli strategiya bilan o‘zaro 
muvofiqlashtirilgan tartibda yaratilishi maqsadga muvofiq hisoblanadi.

Tadqiqotlar va izlanishlar natijasi shuni ko‘rsatmoqdaki, banklarning uzoq muddatli moliyaviy resurslar 
hajmini oshirishga qator ijtimoiy-iqtisodiy omillar bevosita va bilvosita ta’sir qiladi. 

Bizning nazarimizda, shunday omillarning asosiylari sifatida mamlakatda qimmatli qog‘ozlar bozorini 
samarali faoliyatini rivojlantirish, aholining iste’mol tovarlarga bo‘lgan talabining 75-80 foizini mahalliy ishlab 
chiqarish hisobidan ta’minlash, makroiqtisodiy ko‘rsatkichlarning (inflyatsiya, ishsizlik, o‘rtacha ish haqi va b.) 
real darajadagi barqaror holatini ta’minlash maqsadga muvofiq.

Quyidagi rasmda iqtisodiy jihatdan rivojlangan AQSh, Buyuk Britaniya, Germaniya, Xitoy va Yaponiya 
mamlakatlarining bank resurslari manbalarining tarkibi va dinamikasi haqida ma’lumotlar keltirilgan.

1-rasm. Ayrim rivojlangan mamlakatlar bank tizimi resurslari tarkibida uzoq muddatli mablag‘larning ulushi, 
(jamiga nisbatan foizda, 1-yanvar holatiga)[5].

1-rasmda rivojlangan AQSh, Buyuk Britaniya, Germaniya, Xitoy va Yaponiya mamlakatlari banklari 
resurslari tarkibida uzoq muddatli (muddatli va jamg‘arma depozitlari) mablag‘larning ulushi haqidagi 
ma’lumotlar keltirilgan. 

Rasmdan ko‘rinib turibdiki, 2021-yil 1-yanvarda AQSh banklari resurslari tarkibidagi uzoq muddatli 
resurslar ulushi 65,2 foizni tashkil etgan bo‘lsa, 2025-yil 1-yanvarga kelib ushbu ko‘rsatkich 67,1 foizni yoki 
tahlil etilayotgan davrda 1,9 punktga ortganligini ko‘rishimiz mumkin. 

Buyuk Britaniya va Germaniya banklari resurslari tarkibida uzoq muddatli resurslarning ulushi ham nisbatan 
yuqori bo‘lib, 1.3-rasmda keltirilgan mamlakatlar ichida ikkinchi o‘rinni egallab turibdi. Tadqiq etilayotgan davrda 

ushbu mamlakatlar banklarining resurslari tarkibida uzoq muddatli mablag‘larning ulushi 50-54 foizdan iborat 
bo‘lgan. 

Xitoy Xalq Respublikasi mamlakatalari banklari resurslari tarkibida uzoq muddatli mablag‘larning ulushi 
nisbatan yuqori darajada ekanligini ko‘rishimiz mumkin. Masalan, ushbu ko‘rsatkich 2021-yil 1-yanvarda 
holatiga qariyib 50,0 foizni tashkil etgan bo‘lsa, 2025-yil 1-yanvarga holatiga 60,0 foiz atrofida bo‘lgan. 

Rasmdan rivojlangan mamlakatlar ichida Yaponiya banklari resurslari tarkibida uzoq muddatli 
mablag‘larning ulushi tahlil etilayotgan davrda 44-50 foizdan iborat bo‘lganligini ko‘rishimiz mumkin, biroq 
Yaponiya bank tizimi resurslari tarkibida uzoq muddatli mablag‘larning ulushi keyingi yillarda oshib borish 
tendentsiyasiga ega bo‘lgan.

Shuningdek, tijorat banklari resurslari tarkibida muddatsiz depozitlar ulushining pastligi mijozlarning bank 
tizimiga bo‘lgan ishonchining yuqoriligidan, shuningdek mamlakatda inflyatsiya darajasining pastligidan va 
muddatli depozitlar hisobidan barqaror daromad topish imkoniyatiga ega ekanligidan dalolat beradi. Ayniqsa, 
tahlil etilgan davr mobaynida AQSh tijorat banklarida muddatsiz depozitlarning ulushi juda past darajada  
bo‘lgan.

AQShda tijorat banklari faoliyatini Federal zaxira tizimi (FZT) tartibga solib turadi. Bundan tashqari AQShda 
FZTga a’zo bo‘lmagan, ya’ni federal hukumatning qonunlari asosida faoliyat yuritadigan tijorat banklari mavjud 
bo‘lib, ushbu banklar shtat banklari deb yuritiladi. AQShda 1987-yilda jami 15220 tijorat banklari mavjud bo‘lgan 
bo‘lsa, ularning 6000 tasi FZT tarkibiga a’zo sifatida kirgan. FZTga kirish uchun tijorat banklari joylashgan joyi, 
hududning iqtisodiy salohiyati va ahamiyatiga qarab, ustav kapitalining minimal darajasi 50, 100 va 200 ming 
AQSh dollarni tashkil etishi talab etiladi[6]. 

FZTga a’zo banklar uning qarz mablag‘laridan, o‘zaro resurslarni bir biriga o‘tkazish hatto samarali 
loyihalarni moliyalashtirish uchun  bankning iqtisodiy normativlari talab darajasidan past bo‘lganda o‘zaro 
hamkorlikda kreditlash xizmatlaridan foydalanish mumkin. 

Shuni alohida ta’kidlash lozimki, FZTga mamlakatdagi banklarning yarmidan kamrog‘i a’zo bo‘lgan 
bo‘lsa-da, talab qilib olinguncha saqlanadigan depozitlarning 85 foizga yaqini, muddatli depozitlarning esa 
yarmiga yaqini FZTga a’zo banklar hissasiga to‘g‘ri keladi.

X U L O S A  V A  T A K L I F L A R 
Tadqiqot natijalari shuni ko‘rsatadiki, tijorat banklari faoliyatida uzoq muddatli resurslarni jalb qilish masalasi 

milliy moliya tizimining barqarorligi va raqobatbardoshligini ta’minlashda strategik ahamiyat kasb etadi. Jahon 
amaliyoti shuni tasdiqlaydiki, rivojlangan mamlakatlarda obligatsiyalar bozori, pensiya jamg‘armalari, ipoteka 
kreditlari va fond bozori banklarning uzoq muddatli resurs bazasini shakllantirishda muhim rol o‘ynaydi. Ushbu 
tajribalarni milliy sharoitga moslashtirish O‘zbekiston bank tizimi uchun ham muhim yo‘nalishdir.

Shuningdek, MDH mamlakatlari tajribasi shuni ko‘rsatadiki, qisqa muddatli va stixiyali strategiyalar 
banklarning uzoq muddatli barqarorligini ta’minlashda yetarli emas. Shu bois, milliy banklar uchun uzoq muddatli 
strategik yondashuvlarni ishlab chiqish, kapital yetarliligini oshirish, qimmatli qog‘ozlar bozorini rivojlantirish 
hamda makroiqtisodiy barqarorlikni ta’minlash ustuvor vazifalar sifatida qaralishi lozim.

Tijorat banklarida uzoq muddatli resurslarni jalb etish jarayoniga ijtimoiy-iqtisodiy omillar sezilarli darajada 
ta’sir ko‘rsatadi. Jumladan, aholining iste’mol tovarlariga bo‘lgan talabini mahalliy ishlab chiqarish hisobidan 
qondirish, inflyatsiya va ishsizlik darajasini barqaror saqlash, investitsion muhitni yaxshilash kabi omillar 
banklarning resurs bazasini kengaytirish imkoniyatlarini oshiradi.

Umuman olganda, tijorat banklari uchun uzoq muddatli resurslarni jalb qilish nafaqat ularning moliyaviy 
mustahkamligini ta’minlaydi, balki mamlakat iqtisodiyotida investitsion loyihalarning samarali amalga 
oshirilishi va iqtisodiy o‘sish sur’atlarining barqarorligini ham ta’minlaydi. Shu sababli, O‘zbekiston bank tizimi 
rivojlanishida xalqaro tajribalarni hisobga olgan holda milliy modelni shakllantirish va uzoq muddatli resurslarni 
jalb qilish mexanizmlarini takomillashtirish ustuvor yo‘nalish bo‘lib qolmoqda.

